
                                     Иштин  жалпы  мүнөздөмөсү
       Теманын актуалдуулугу. Адам баласынын жашоо турмушундагы өтө зарыл болгон буюмдардын бири бул кийим-кече. Жарык дүйнөгө жаңы эле келгенден тартып көз жумганга чейин адамдын денесин ызгаардуу сууктан, аптаптуу ысыктан, жаратылыштын ушул сыяктуу дагы башка кубулуштарынан сактап келе жаткан кийимдин мааниси терең.      
      Денени сактоо менен катар эле кийимдин адамга көрк берип турган жагын да  белгилей кетүү зарыл. Кийимдердин өнүгүүсүнө, таралышына чарбачылыктагы, материалдык маданияттагы өзгөчөлүктөр менен катар эле ишенимдердин тийгизген таасири олуттуу болгон.

        Дүйнөнүн ар кай жерлеринде жашаган элдердин өзүлөрүнө мүнөздүү болгон кийим-кечеси болот. Мезгилдин өтүшү менен социалдык-экономикалык, маданий өнүгүүнүн жогорулашы, башка элдердин таасири, кийим-кечелерге байланыштуу көп нерселерди өзгөрүүгө дуушар кылат. Ошону менен катар эле улутка, кандайдыр бир чөлкөмгө тиешелүү болгон салттуу кийимдердин үлгүлөрү гана сакталып калбастан, өз учурунда ата-бабалар кийген кийимдердин айрым түрлөрү ушул күндөрү да турмушта кеңири колдонулуп келет.

        Кыргызстандын түштүк бөлүгүндө жашаган калктын салттуу кийимдерине да жогоруда белгиленгендердин түздөн түз тиешеси бар. Алардын салттуу кийимдерин кыргыз элинин этникалык тарыхы менен тыгыз кароо зарыл. Кийимдердин калыптануусу, өнүгүүсү, түзүлүшү, чарбачылыктын өзгөчөлүгү, жаратылыштык-климаттык шарттарга көз каранды болгон. Коңшу жашаган казак, өзбек, тажик элдери менен  жүргөн этномаданий байланыштардын таасири да байкалып турат.

        Курактык, жыныстык, аймактык жана башка белгилери боюнча классификациялап, бычуу, тигүү техникасынын өзгөчөлүктөрүн ачып көрсөтүү материалдык маданиятты изилдөөдөгү актуалдуу проблемалардан болуп саналат. XIX- XX кылымдарда азыркы Ош, Жалалабат, Баткен областарынын аймагында жашаган калктын кийген кийимдерин этнографиялык багытта иликтөө кыргыздын маданий мурасын сактоодо да маанилүү.

        Түштүк кыргыздардын салттуу кийимдерин  терең илимий талдоого алуу жалпы эле элге мүнөздүү болгон туруктуу жалпылыктар менен катар эле регионалдык өзгөчөлүктөрдү аныктоого мүмкүнчүлүк берет. Ар башка аймактарда жашаган адамдардын кийим кийүүдөгү жергиликтүү салттарын баяндоо, жанаша жашаган башка улуттун маданиятынын таасиринин чагылышын ачып көрсөтүү сыяктуу маселелердин али да болсо ачыла элек жактары аз эмес.
        Кыргыз этнографиясында  материалдык маданиятынын өнүгүшүндөгү аймактык, локалдык өзгөчөлүктөргө, башка элдер менен болгон  байланыштардын таасирине көңүл бурулууда. Бирок, ушул мезгилге чейин  кыргыздардын материалдык маданиятында  изилденбеген проблемалар дагы эле көп. Салттуу кийимдерди бычып тигүү, кооздоп саймалоо, коомдогу ээлеген орду атайын өзүнчө, кеңири илимий изилдөөгө алынган эмес. Кыргыздар малчылык, жер иштетүү менен бирге кол өнөрчүлүктү анын ичинен кийимдерди тигүү, саймачылыкты мыкты чеберчиликте өздөштүргөнү музейлерде сакталып келген этнографиялык коллекциялары, улуу муундардан бала-бакырасына калган таберик буюмдар, уздардын эмгектери аркылуу белгилүү. 

      Салттуу кийимдердин  түзүлүшүндө  кыргыз элине таандык белгилер камтылып ага байланыштуу үрп-адат, каада –салттары, ырым-жырымдары башка элдерден бир кыйла айырмаланып, өзгөчөлөнүп тургандыгы тууралуу илимий эмгектер өтө сейрек кездешет. Жогоруда белгиленгендерди эске алып салттуу кийим-кечелерди ар түрдүү булактардан топтолгон материалдардын негизинде атайын изилдөөлөрдү жүргүзүү илимпоздордун алдында турган маанилүү милдеттерден. 

        Теманын изилденүү деңгээли. Кыргыз элинин этнографиясын изилдөө мезгили XIX кылымдын экинчи жарымында өнүгө баштаган. Ошол мезгилде  аскердик-дипломатиялык миссияларынын, алгачкы окумуштуу-саякатчыларынын (П.П.Семенов-Тянь-Шаньский, Н.А.Северцов, И.В.Мушкетов, В.В.Бартолдь, В.В.Радлов, Н.А. Аристов, Ч.Ч.Валиханов)1 жазып кеткен эмгектери тарыхый булак катары колдонулуп келет. Алардын эмгектеринде  кыргыз элинин каада-салттары, диний ишенимдери, элдик дарыгерчилиги, турак-жайы, кийим-кечелери, тамак ашы тууралуу даректер берилет.   Бирок, жазылган эмгектердеги маалыматтар үстүртөдөн болуп, конкреттүү илимий тыянактарды чыгарууга жетишсиздик кылат. XIX кылымдын көрүнүктүү сүрөтчүлөрү В.В.Верещагин, П.М.Кошаровдун 1870-1880-жылдарында тартылган сүрөттөрү уникалдуу булак катары пайдаланылып келет. Сүрөттөрдө   кыргыз элинин жашоо тиричилиги, маданияты, материалдык жана руханий байлыгы, табигый сулуулугу чагылдырылган. 
        П.П.Семенов-Тянь-Шанский өзүнүн эскермесинде мындай деп жазат: «Менин жүргүзгөн экспедициямда П.М. Кошаровдун баа жеткис салымы бар. Сөз менен айта албаган ойлорумду сүрөт аркылуу жеткизген. Эгерде сүрөттөр болбогондо жасаган эмгегим текке кетмек»2. Чындыгында эле П.М.Кошаровдун этнографиялык альбому азыркы күндө изилдөөчүлөр үчүн чоң табылга. Анткени кыргыздардын жашоо тиричилиги ар тараптуу баяндалып уникалдуу  тартылган. Анын ичинде кийим-кечелердин көптөгөн түрлөрү берилген. Ошол мезгилдеги кыргыздарга мүнөздүү болгон кийимдердин аймактык өзгөчөлүктөрүнө, кийүү тартибине, курактык маанисине көңүл бурулбай калган. 
      Салттуу кийимдердин бычма тигилиштери жалпы түрк элдерине мүнөздүү болуп, жасалуу формасына ар бир этностун өзүнчөлүгү киргизилген. XIX –кылымда кийимдерди тигүүдө колдонулган кездемелер өзбек, тажик, кытайдан  сырткары орусиянын өндүрүшүнөн даярдалганы басымдуулук кыла баштаган. Таралган кездемелердин негизинде түштүк кыргыздарында кийимдердин аталыштары өзгөрүлө баштаган. Кийимдерге түшүрүлгөн сайма кооздуктарына көптөгөн окумуштуулардын көңүлү түшүп, өздөрүнүн аныктамаларын  берүү  аракеттерин  жасашкан. Жалпы таралышка ээ болгон саймаларды, оюуларды изилдөөдө кээ бир аталыштарын жеке бир элге таандык деп белгилешкен. 
       1903-жылдары орус географиялык коому тарабынан уюшулган илимий экспедициясынын мүчөсү жана сүрөтчүсү катары кыргыздарды аралаган Б.В.Смирновдун этнографиялык сүрөттөрү азыркы учурда көңүлгө арзыйт. Сүрөтчү тарабынан аткарылган этнографиялык негизги сүрөттөр 1949-жылы тарых музейине автордон алынып келип, экспозициялар үчүн колдонулуп келет [ЦГА, Кирг.ССР, ОЭ №174]. Андагы сүрөттөр кыргыздардын ошол убактагы кийген кийимдерин даана көрсөтүп турат. Бизге чейин жазып кеткен чыгармалар жана сүрөттөрдүн негизинде кыргыздардын салттуу кийимдерин изилдеп, анализдеп, классификациялоо иштерин жүргүзүү зарыл.
         Р.Карутц өзүнүн эмгегинде чоң белгилүүлүк менен тараган «кочкор мүйүз» оюусун казак элине  мүнөздөлүшүн көрсөтөт1.  Бирок, бул оюу кыргыздардын кийим-кечелерине кеңири тарап ушул күнгө чейин колдонулуп келет. Кыргыздардын салттуу кийимдерин кооздо, көркөмдөөдө колдонулган саймалары геометриялык, жаратылыштык, айбанат стилинде болгон. Саймаларда кыргыз аялдарынын ой жүгүртүүсү, кыялдануусу, табиятка болгон мамилеси, салттык ырым-жырымдары камтылган. Булардын сырдуу түйүнүн көптөгөн окумуштуулар чечмелөөгө аракет жасашкан.

         Кыргыздардын салттуу кийимдерин конкреттүү талаа материалдарынын негизинде ачып берүүдө совет окумуштууларынын теоретикалык илимий чыгармалары жана этномаданий процесстерин ачып берүүдөгү жыйынтыктары  теманы терең изилдөөгө көмөк көрсөтөт.  Советтик этнографтардын алгачкыларынан болуп Ф.А.Фиельструп кыргыздардын салттуу кийимдерине кенениреек токтолгон2. Негиздүү маалыматтары илимий жактан объективдүү болгон. 
         Кыргыз этнографиясынын өнүгүүсүндө Б.Солтоноевдин  кошкон зор салымы бар3.  Анын эмгегинде кыргыз элинин келип чыгышы, таралуусу, жашоо-тиричилиги, каада-салттары, кийим-кечелери тууралуу маалыматтар арбын. Бизге калтырган эмгеги менен келечектеги изилдөөлөрдүн негизин түзсөк болот.
       Кыргыздардын салттуу кийимдеринин тарыхын жазуу маселесине азыркы күндө көңүл бурулбастан, декоративдүү-прикладдык искусствосунда жалпы эле материалдык маданиятында  ээлеген орду толукталбай келет. Классикалык изилдөөчүлөр А.О.Сухарева, Г.А.Пугаченкова, З.А.Широкова, Н.П.Лобачева, Е.Ф.Федоровдун эмгектеринде кыргыздардын кийимдери Орто Азиялык таралышта болгондугу белгиленет1. 

       Аталган илимпоздордун эмгектеринен кийин Орто Азия элдеринин кийимдери туурасында көптөгөн илимий макалаларды З.И.Рахимова, Н.Б.Немцева, Г.Майтдинова, С.Махкамова  ж.б. жазышкан2.
           Совет мезгилинде кыргыз этнографиясынын калыптанышына жана өнүгүшүнө С.М.Абрамзон, К.И.Антипина  зор салымдарын  кошкон3.  
Түштүк кыргыздарынын кийим-кечелерин кеңири илимий анализге алган бирден-бир окумуштуу К.И.Антипина.  Жүргүзгөн  изилдөөлөрү, талаа экспедициясында жүрүп тарткан сүрөт коллекциялары азыркы учурда музей казынасында  уникалдуу экспонаттар катары сакталууда. Окумуштуулар түштүк кыргыздарынын материалдык маданиятынын жана колдонмо жасалга өнөрүнүн өзгөчөлүктөрүнө көңүл буруп, ошол проблеманы ачып берүүдө илимий иштин объектиси катары кабыл алышкан. Бирок, көптөгөн илимпоздор кыргыздардын салттуу кийимдери тууралуу изилдегени менен өзүнчө бир системалуу эмгектер жазылган эмес.
      Салттуу кийимдерди изилдөөнүн мезгили совет доорунда А.Н.Бернштам, Е.И.Махова, С.В.Иванов, Ю.А.Шибаева, М.А.Сазонова, Р.Я.Рассудова, Е.М.Пещерева, Г.А.Пугаченкова, И.В.Захарова, М.А.Бикжанова ж.б. илимпоздордун чыгармаларынын негизинде жогорку деңгээлге көтөрүлгөн4. 

       К.Мамбеталиванын «Быт и культура шахтеров каменногугольной промышленности Киргизии»- деген эмгегинде салттуу кийимдердин өнүгүүсү жана өзгөрүшү илимий талдоого алынган.  Анда эмгекчилердин жашоо тиричилигин изилдөө этнография илиминдеги  негизги проблемалардын бири  деп баса белгилейт. Салттуу кийимдердин көптөгөн түрлөрү  окумуштуунун эмгегинде толук чагылдырылбай калгандыгы байкалат.
Кыргызстандын бардык аймактарына жекече изилдөө жүргүзүп, көптөгөн этнографиялык материалдарын чогултуп, кол өнөрчүлүктүн бардык тармагын камтыган илимий-популярдуу чыгарманы А.С. Акматалиев жазган1.Чыгарма азыркы күндө баалуулугун жоготпой этнографиялык илимде колдонулуп келет. Анын эмгегинде бизге чейин салттуу кийимдердин аталышы, жасалышы тууралуу кызыктуу материалдар кездешет. Бирок жазылган эмгек жалпы маалымат берүү менен чектелип калгандыгы байкалат. 
       Кыргыздардын улуттук кийимдеринин тарыхын, келечек муундарга жеткирген баалуу эмгекти К.И.Антипина жана А.С.Көчкүнов жазган. Эмгекте кийимдердин таралуусу, аталыштары жана сүрөттөмөлөр арбын берилет2. Бирок, ар бирине кеңири  маалымат берүүгө мүмкүнчүлүктөрү жеткен эмес. 

        А.Асанкановдун «Кыргызы Синьцзяна»- деген эмгегинде салттуу кийимдердин кээ бир үлгүлөрү кездешет. Автор Кызылсуулук кыргыздарды изилдеп жүргөндө кездештирген кийимдердин сүрөттөрүн өз эмгегинде чагылдырган3. Берилген маалыматтар түштүк кыргыздарынын кийимдерине  салыштырмалуу анализ жүргүзүүдө чоң көмөк көрсөтөт. Жогоруда көрсөтүлгөн авторлордун эмгектеринде түштүк кыргыздарынын кийимдери берилип, алардын даярдалышы, кийилиши, аймактык өзгөчөлүктөрү, кийүү тартиби туурасында изилдөө үстүртөдөн каралган. Көптөгөн илимий эмгектер жазылганы менен   салттуу кийимдер жалпы түрдө изилденбей, диссертациялык эмгекке пайдаланууда жетишсиздик кылат. 

      Изилдөөнүн объектиси. Түштүк кыргыздарынын XIX-кылымдын аягы - XX-кылымдын башындагы  салттуу кийимдери, аларды кийүү тартиби, тиешелүү ишенимдер жана ырым-жырымдар диссертациялык эмгектин изилдөө объектисин түздү.          
       Теманын хронологиялык алкагы. Эмгек XIX кылымдын аягы – XX кылымдын башын кучагына камтыйт. Кыргызстандын Ош, Жалал-Абат, Баткен областарынын бардык райондору негизги географиялык алкакты түздү. Салыштырмалуу анализ жасоо максатында Ысык-Көл, Нарын, Чүй, Талас аймагынан топтолгон талаа этнографиялык материалдары да колдонулду.   
        Изилдөөнүн  максаты  жана милдеттери. 

Регионго мүнөздүү салттуу кийимдердин таралышын, уруулук, локалдык өзгөчөлүктөрүн, кол өнөрчүлүктө ээлеген ордун жана коңшу элдердин таасиринин натыйжасында болгон өзгөрүүлөрдү ачып көрсөтүү. 
        Алдыга коюлган максатка жетүү үчүн аткарылуучу милдеттерге төмөнкүлөр кирет:

-     кийим тигүүгө керектүү сырьёлордун түрлөрүн, аларды иштетүү 

      технологияларын иликтөө;

-     бычуу, тигүү, кооздоо иштерин аткаруудагы ыкмаларды, колдонгон

      аспаптарды, оюм-чийим, шөкөттөөлөрдү талдоого алуу;

 -    кездемелердин түрлөрүн, сапатын, таралышын, алардын эл арасындагы 

      аталыштарын ачып көрсөтүү;

 -    түс берүүдөгү артыкчылыктардын, маанисин, магиялык ишенимдерди,

      тиешелүү уламыштарды талдоо; 

 -    жыныстык, курактык, социалдык белгилер боюнча жана тигүү 

      тартибиндеги айырмачылыктарды комплекстүү түрдө карап чыгуу.

          Изилдөөнүн булактык негизи. Диссертацияда  негизги булак катары байкоо жүргүзүү, кенен маектешүү жолдору менен 2005-2009-жылдары Ош, Жалалабат, Баткен областарынын айыл-кыштактарынан диссертант тарабынан топтолгон этнографиялык талаа материалдары колдонулду.  Архивдик материалдар, бизге чейин жарык көргөн этнографиялык илимий эмгектер кеңири пайдаланылды. Иштин деңгээлин жогорулатуу максатында  Мамлекеттик тарых жана жергиликтүү музейлерден алынган материалдар кеңири киргизилди. КР УИА Ч.Айтматов атындагы тил жана адабият институтунун кол жазмалар фондунун материалдары колдонулду. Диссертациялык иште элдик ооз эки чыгармалар, эпостор, ырым-жырымдар, уламыштар, ырлар жардамчы материал катары сунушталды.    
         Изилдөөнүн теориялык-методологиялык  негизи. Объективдүүлүккө негизделген принциптердеги кеңири колдонулган теориялык жана методологиялык ыкмалар пайдаланылды. Диссертациялык эмгекте тарыхый-салыштыруу, типологиялык жактан салыштыруу ыкмалары алдыга койгон максатка жетүүгө өбөлгө түздү.
       Изилдөөнүн илимий жаңылыгы. 
 •    Биринчи жолу кыргыз этнология илиминде салттуу кийимдерди кийүү аларды даярдоо ыкмалары, кийимдерди кийүүдөгү аймактык өзгөчөлүктөр атайын эмгектин алкагында көрсөтүлөт. 

      •   Кийимдердин түрлөрүн, жасалышын изилдөөдө кыргыздарга мүнөздүү болгон бычуу, тигүү, сайма түшүрүү, ага байланышкан ырым-жырымдарын изилдөөдө автордун талаадан топтогон  материалдары кенен колдонулду. 

       •   Салттуу кийимдерди айрым белгилер боюнча (баш кийимдер, сырт кийимдер, бут кийимдер) классификациялоону тереңдетүү да иштин жаңычылдыгы болуп калды.      

Диссертациянын илимий практикалык  мааниси.  
•   Диссертациялык эмгек кыргыздардын материалдык маданиятынын көңүл бурулбай келген же үстүртөн иликтенген айрым проблемаларын чечүүдө мааниси чоң. 
•  Салттуу кийимдерди даярдоо технологиясына, таралышына, аймактык өзгөчөлүктөрүнө ж.б. байланыштуу тыянактарды, жалпыланган эмгектерди окуу куралдарын түзүүдө колдонууга болот.  
• Изилдөөнүн негизги жоболорун окуу жайлардын студенттерине лекцияларды, атайын курстарды өткөрүүдө пайдалануу зарыл. 
•  Диссертация материалдык маданияттагы салттуулукту сактоодо, музей коллекциялары менен иштөөнү жакшыртууда, улуттук кийимдерди жайылтууда көмөк көрсөтө алат.  

•   Эмгек жакын проблема менен алектенген тарыхчылар, этнографтар, искусство таануучулар жалпы эле кызыккандар үчүн пайдалуу болмокчу.

                        Коргоого алып чыгуучу негизги жоболор:

•     Салттуу аял баш кийимдерин даярдоодо аймакка мүнөздүү технология менен катар эле жергиликтүү чеберлердин өзгөчөлөнгөн ыкмалары да колдонулган;

•     Аялдардын салттуу сырт кийимдери алардын социалдык абалын, жашаган аймагын, курактык айырмачылыктарын көрсөтүп турган;

•      Салттуу аял бут кийимдеринин  түрлөрү климатынын, чарбачылыктын өзгөчөлүктөрү менен шартталып, башка элдер менен болгон соода-сатык, коңшу өзбек, тажик элдеринин кол  өнөрчүлүктөрүнүн таасири тийген;

•      Эркек баш кийимдерине кастарлоо менен мамиле кылып муундан-муунга таберик катары өткөрүү салты сакталып келген;

•        Эркектердин майрамдык кийимдерин даярдоо кымбатка тургандыктан социалдык абалы жогору оокаттуу адамдарда көбүрөөк кездешкен;

•     Аска тоолуу, күрткүлүү жерлерде аңчылык кылууну жеңилдетүүгө өбөлгө түзүүчү кесиптик бут кийимдердин ууга чыгуудагы мааниси чоң болгон.
           Иштин апробацияланышы. Диссертациялык иштин негизги  жыйынтыктары Эл аралык жана илимий теоретикалык конференцияларда, тегерек үстөлдөрдө талкууга алынган. Ата Мекендик жана чет элдик басылмаларда  тогуз макалада жарык көргөн.
             Диссертациялык иштин жалпы  түзүлүшү. Эмгек киришүүдөн, эки баптан, ар бири үч параграфтан, корутундудан, колдонулган адабияттардан, кыскартылган сөздөн, тиркемелерден турат.Жалпы көлөмү 212 бет.
ЭМГЕКТИН НЕГИЗГИ МАЗМУНУ
           I Бап. Түштүк кыргыздардын салттуу аял кийимдери деп аталат. Түштүк кыргыздарында кийилген салттуу аял баш кийимдерин изилдөөдө биз ар бир түрүнө кеңири токтолуп, аталышы, жасалышы, кооздолушу жана кийүү тартибине талдоолорду жүргүздүк. Баш кийимдердин бардык түрлөрү жаш курактарына  ылайык жасалып, аймактык өзгөчөлүктөргө да ээ болгон. Баш кийимдердин түрлөрүнө шөкүлө, чач кеп, элечек, дурия жоолук, топу, бөртмө жоолук, ак жоолук, тебетей кирген. Аталгандардын ичинен шөкүлөнүн салттык мааниси өтө жогору жана көрүнүктүүсү болуп эсептелген.

      Шөкүлө баш кийими конус формасында жасалган. Майрамдык баш кийим болгондуктан абдан кооз даярдалышы керек болгон. Кызды турмушка узатып жатканда ата-энеси тарабынан кийгизилет. Кийиминин кымбат кездемеден даярдалып, баалуу таштардан кооздолуп жасалгандыгына карата төркүнү бий, болуш, уруу башчы же колунда бар оокаттуу бардар үй-бүлөдөн экендигин байкашкан. Шөкүлө кымбат баалуу жасалышы менен социалдык абалын көргөзгөн салттык баш кийим болгон. 

     XIX-кылымдын аягы-XX-кылымдын башында шөкүлө байыркы баш кийимдердин курамына киргендигин К.И.Антипинанын эмгектеринен жолуктурабыз. Баш кийим бычылып жасалышы боюнча төмөндөгүдөй бөлүктөргө бөлүнгөн: төбөсү, кулакчасы же жаагы, желкеси, маңдайы. Шөкүлөнүн эң байыркы түрүнө ак кийизден жасалганы кирген. Шөкүлөнү даярдоодо кымбат баалуу соода-сатыктан сатылып же алмашуу түрүндө алынган кездемени колдонушкан. Аны даярдоодо уздар негизинен ак парчаны, күлгүн кызыл манатты тандашкан. Кайсыл кийимди даярдашпасын, сөзсүз анын табигый сыры  болгон. Шөкүлөгө пайдаланган   парча кездемеси да чоң мааниге ээ. Ак түстү кыргыздар абдан бийик урматтап келишкен. Бул түс барган жеринен багы ачылып, агарып-көгөрсүн деген маанини берип келген. Шөкүлөнүн жасалышы, кийүү тартиби аял коомунда чоң мааниге ээ болгон. Мындай баш кийимсиз ата-эне кызын турмушка узатууну элестеткен эмес. 
      XIX  кылымдын аягы- XX кылымдын  башында салттуу баш кийимдердин курамына кирген шөкүлө түштүк кыргыздарында гана кийилбестен коңшулаш жашаган элдерде кийилгендиги тууралуу маалыматтарды бизге чейин жазып кеткен илимпоздордун эмгектеринен кездештире алабыз. Салттуу баш кийим кыргыздардан сырткары казак  каракалпак  элинде саукеле аталышында кийилген.

       Туулга түрүндө башка ылайыкташтырылып бычылып тигилген баш кийим чач кеп деп аталган. Түштүк кыргыздарынын чач кептери башка Ысык-Көл, Талас, Чүй аймактарына караганда бир кыйла айырмаланып, өзгөчөлөнүп турганын Е.И Махова өз эмгегинде белгилеген.  Чынында эле чач кептин кооздолушу башка аймактардан өзгөчөлөнүп, ар бир чач кеп бири-бирине окшошпой турган.  

        Чач кеп көчмөн элдин турмушунда абдан ылайыктуу болгон. Баш кийим чачтын кир болуусунан, өрүлгөн өрүмдөрдүн жазылып кетишинен сактап турган. Өзгөчө үй-тиричилигин көп кармаган келиндер үчүн абдан керектүү болуп эсептелген. Ошол мезгилдеги кыз-келиндердин дегеле аял затынын чачтары абдан узун болгон. Чачтарын бекем, таза кармоо иретинде өздөрүнүн тиричилигине ылайык келген баш кийимдерди ойлоп табышкан. 

       Баш кийимдин майрамдык жана күнүмдүк тиричиликте аткарган кызматы өтө жогору турган. Даярдоодо көркөмдүк жагын гана ойлошпостон, көчмөн турмушта көчүп-конуп жүрүүгө ылайыктуу кылып даярдашкан. Мындай баш кийимдердин аймактык өзгөчөлүктөрүн С.М.Дудиндин сүрөт коллекцияларынан баамдасак болот. Түштүк кыргыздарынан сырткары Тажик Республикасы, Жергетал, Мургаб районунда жашаган  кыргыздар чач кепти кийишкендиги тууралуу Ю.А. Шибаеванын илимий эмгегинде кездешет.  
      Чач кеп  шарттуу түрдө элечек менен бир мезгилде кийилип баштаган. Баш кийим элечектин алдынан кийүү үчүн ылайыкталып тигилген. Себеби, элечек  кадырлуу болуп эсептелип, көркөмдүк жана тазалык жагы абдан каралган. Чач кепке түшүрүлгөн саймалар, кооздуктар элечекке  көркөмдүктү берип жана анын кир болуусунан сактап турган.  Боз үйдүн ичинде элечекти чечип коюп, чач кепчен үй-тиричилигин жасап жүрө беришкен.      

        Баш кийимдин кулакчасына түшүрүлгөн сайма ыкмасы «илме», «илме дос», «терс кайык» деп аталат. Көптөгөн окумуштуу этнографтардын эмгегинде ушул саймалар тууралуу маалыматтар кездешет. Алардын жазып калтырган эмгектери азыркы учурда маанилүү булак болуп эсептелет. Бизге жеткен илимий эмгектерде  баш кийимдердеги саймалар «карга тырмак», «кочкорек», «бадам», «жалбырак», «ийрек», «ит куйрук», «каз таман» аталышында болгон. 

       М.В. Рындин,  С.М.Абрамзондун илимий эмгектеринде кыргыз элинин жашоо тиричилигиндеги көркөм кол өнөрчүлүгү өркүндөп, өнүгүп кереметтүү  оюмдарды жараткандыгы белгиленет  Алар буюмдарга көркөм кооздукту гана бербестен, баштарынан өткөргөн бир окуяны маалымдап тургансыйт деген пикирлер жазылат. Чынында эле кийимдеги саймалар аркылуу кыргыздардын кайсыл аймакта жашагандыгы, жүргүзгөн чарбасын баамдасак болот.

      Салттуу баш кийимдин курамына кирген элечек кыргыздардын бардык аймактарында кеңири таралган. Таралышы боюнча бирдей болгону менен анын жасалуу ыкмасы түндүк, түштүк аймактык өзгөчөлүккө ээ болгон. Түндүктө элечек аталышында колдонушса, түштүк кыргыздары илеки, каляк деген аталышта пайдаланышкан. Баш кийим эч кандай бычылбастан оролуу ыкмасында даярдалат. 
             XIX кылымдын аягы- XX кылымдын  башында Түштүк Кыргызстандын өрөндүү аймактарындагы элечек эки мүнөздүү формага ээ болгон. Биринчиси сорогой, экинчиси бийик тегерек түрүндө оролуп жасалат. Сорогой формасындагысы түштүк кыргыздарынын адигине, мунгуш уруусуна мүнөздүү болуп, экинчи түрүнө кирген бийик көлөмдүүсү ичкиликтерге таандык. Жөнөкөй тегеректелип  оролгону түндүк кыргыздарынын бардык урууларында басымдуулук кылган. 

      Элечектин кабатталып оролушунан аялдар уруулук жагынан айырмаланышып, өздөрүнүн социалдык абалын көргөзүшкөн. Канды, найман, кыпчак уруусундагы аялдар элечекти каляк деп аташкан. Эки же үч жоолукту кабаттап, элечектин сыртына жаап, илеки аталышында да кийишкен. Түштүктө элечекти жаш өзгөчөлүктөрүнө жараша ылайыктап орошкон. Оролуп даяр болгон элечектин сыртынан кыргак бекилет. Элечек  үчүн кыргак маанилүү орунда турган. Биринчиден анын формасын бекемдеп, экинчиден кыргак кооздук буюм катарында тагылат. Улгайган байбичелери элечектерди жөнөкөй ороп, көлөмдүүсүн колдонгон. Ал эми жаш келиндердики маңдайы шуруланып, «шуру тартма элечек» деп аталган.
      Элечектин алгачкы түрү эчкинин тыбытынан даярдалган дакы аталышындагы кездемеден оролуп, абдан жеңил жана жумшак болгон. Ош шаарындагы Мамлекеттик тарых музейинин фондусунда мындай кездеменин бир даанасы сакталып келет (инв. 2597). 
      Элечек  кыргыздардын көчмөн турмушунда чоң мааниге ээ болгон.  Көчүп конуу мезгилинде ысык-сууктан, шамалдан сактап, жолдо кырсыктап калганда кездеме катарында пайдаланылып, адам каза болуп калса кепиндин кызматын аткарган. Тартиби катарында турмушка чыга элек кыздар кийишкен эмес. 
       Дурия аталышындагы жоолук түштүк аймагында кеңири тараган. Анын жасалышы башка жоолуктардан айырмаланып, өтө чоң көлөмдө болгон. Жоолукту жука ак сурп, ыстамбул,  шайы кездемелеринен бирдей төрт бурчтук формасында кесип даярдашкан. Жоолуктун  таралышы коңшу жашаган өзбек, тажик элдери менен болгон карым-катнаш, соода-сатык мамилелерден келип чыккан. Мындай жасалыштагы чоң жоолукту түндүк аймагында салышкандыгы тууралуу маалыматтар кездешпейт. 
      Топу кыргыздардын бардык аймактарында кеңири таралган баш кийим. Жасалуу жагынан алып караганда аймактык айырмачылыктар байкалат. Ал турмушка чыга элек кыздар үчүн жасалган. Топулуу кыздар айыл ичинде той-тамаша боолор алдында же ымыркай төрөлгөндө ар бир боз үйгө сүйүнчүлөшкөн. Кирген үйдүн байбичеси сүйүнчүсүнө  үйдө катылган шурусу же күмүш кооздугунун бирин баш кийимине кадап тигип берген.

     Түштүк кыргыздарында жоолуктун бир канча түрү кездешип, алардын жасалышы ар түрдө болгон. Майрамдык кийим катарында бөртмө жоолуктар кеңири тараган. Мындай  аталыштагы жоолукту, азыркы күндө да кээ бир түштүк аймагында улгайган байбичелер салынып жүрүшөт. Бөртмө жоолугу соода-сатык жолу менен келип, кудалашкан учурда кудагыйга кийит катарында берилген. Сый иретинде колдонуп, сеп алганда же калың бергенде пайдаланышкан. 
     Жоолуктун түсүнө жараша ак, аппак, апакай, чылгый ак, агыш, боз деп аташкан. Кездеменин түсү баш кийим менен байланышып бир аталышты берген. Мисалы: ак бөртмө, боз бөртмө, агыш бөртмө  аталышында колдонуп келген. Жоолуктардагы мотивдер, азыркы учурда өндүрүштөн чыккан жоолуктарда кездешет. 
        Бөртмө жоолугунан сырткары ак жоолук чоң белгилүүлүк менен тараган. Алар ак койдун жүнүнөн, эчкинин тыбытынан ийрилип, сокмо станоктордо даярдалган кездемелерден жасалат. Жылуу мезгилде салынган жоолуктар үчүн кебезден жасалган кездемелер пайдаланат. Кээ бир ак жоолуктардын жээктери чачыланып, чачысына майда ачык түстөгү мончоктор өткөрүлөт. Мончокторду өткөрүп коздоо ыкмасы өзбек, тажик элдеринин тийгизген таасиринде пайда болгон. Коңшу элдеринин баш кийим үлгүлөрүнүн дээрлик бардык түрү мончоктолуп, кооздолуп, саймаланып, ар  түркүн  түстө  даярдалгандыгын Г.М.Майтдинова өз эмгегинде белгилейт.

       Тебетей салттуу кийимдердин курамына кирип, эреже катарында өспүрүм кыздар, жаш келиндер кийип жүрүшкөн. Баш кийимди жылдын суук мезгидерине ылайык келтирип, калың кездемелерден тигишкен. Мындай аталыштагы баш кийимдер эркектерге да мүнөздүү болгон. Жээгиндеги терисине жараша көрпө тебетей, кундуз тебетей, суусар тебетей, түлкү тебетей, сүлөөсүн тебетей деп аташкан. Кыздардын тебетейине үкүнүн канаттары тагылып, үкү тебетей деп аталган. Үкүлүү баш кийимдерди салт катарында турмушка чыга элек кыздар кийишкен. Үкүсүнө жараша үкүлүү кыз делип, жуучу түшө баштаган.
       Кийимдерди даярдоодогу материалдар жана кездемелер ар түрдүү жаратылыштык, климаттык шарттары бар Фергана өрөөнүндө отурукташкан аймактык топторунун жүргүзгөн чарбасына байланыштуу болгон. Малчылык жана дыйканчылык чарбасы даярдоо үчүн зарыл болгон жүн, кебез жана булгаарыны берип турган. Аларды тигүүдө үй чарбасында өндүрүлгөн материалдар, жүндөн, кебезден токулганынан сырткары жибек аралашкан кездемелерди базарлардан, жарманкелерден сатып алышкан. 
       Н.Я. Бичурин белгилегендей Орто Азия жана Борбордук Азияда жашаган байыркы көчмөн элдер териден, көрпөдөн тигилген кийимдерди пайдаланышкан. Негизинен жаныбарлардын терисинен көбүрөөк кийинишкен, анткени жакшы иштетилип ийленген терилер өз ыраңын жоготпостон, жаандын суусун өткөрбөй кыйла узак кийилген. 
       өрмөк станокторунда токулган кездемелер Орто Азия көчмөн элдеринде гана эмес, Түштүк Сибирь жана Кавказ элдеринде да кеңири тараган. Үй чарбасында өндүрүлгөн ак тайлактын жүнүнөн даярдалган кездеме өзгөчө жогору бааланган. Мындай кездеменин жогору бааланышын көптөгөн авторлор баса белгилешкен. Фергана өрөөнүндөгү кыргыздардын маданий турмуш тиричилигинде төөнүн жүнүнөн жасалгандары соода сатыкка көп чыгарылган.  Эгерде оймо-чиймеси жол-жолдуу, ал эми аркагы көк же кара болсо, кездеме эркек, аркагы кызыл болсо аял кийимине  жумшалган. 
     Түштүк кыргыздар Кашгар, Хотан, Турпанда өндүрүлгөн кездемелерди  сатып алышып кийимдерге пайдаланышкан. Мындай маалыматтар орус саякатчыларынын күндөлүк жазууларында эскерилет. Кашгардан өзгөчө боз, сары, кара, күрөң кездемелер алынып келген. Чыгыш Туркестандан, Кытайдан алынган кебез, жибек кездемелери жана орус фабрикасынан өндүрүлгөн көк жолдуу тимпа, калың бараңгы кеңири тарай баштаган. Жолдуу кездемелерден сырткары Кашгардан алынган майда гүлдөрү бары басымдуулук кылган.  

       Кыргыздарда кебезден токулган кездемелер – абраман, аляк, алача, алчимбар, дабы, дарайы, калече, карбос, кырмызы, мандили, капты; жүндөн токулган кездемелер – зарбап, кажары; жибек кездемелер – адрас, атлес, аллас, бейкасам, дурия, шайы, пашайы аталышында чоң белгилүүлүк менен пайдаланган. 

      Түштүк кыргыздарда кашгарлык, ортоазиялык кездемелер менен катар кыргыз кийиминде орусиянын: бархат (баркыт, макмал), бумезея (манат), вельвет (чыйбаркыт), сатин (лампук), кисея (дака), кумач, миткаль (ак сурп), манчестер (таз баркыт), полотно (болотнай), плюш (тукаба), трико (трайке), ситец (чыт), сукно (нооту) кеңири тараган. 
     Салттуу сырт кийимдеринин курамына көйнөк, белдемчи, беренже, кемсел, ичик, дамбал, ылаазым кирген Көйнөктөрдүн даярдалышы, кездемесинин тандалышы аялдардын жаш курагына жараша болгон. Кызыл, сары түстөгү кездемелерден тигилген көйнөктү кыз-келиндер кийген. Көйнөктөр аймактык өзгөчөлүктөргө ээ болуп, узун жака, туура жака, ит жака аталышында кийилген. Көйнөктөр  кездемесине  карата    атлес көйнөк, шайы көйнөк, чыт көйнөк, парча көйнөк,  дарайы көйнөк, пашайы көйнөк деп аталган. Соодагерлерден сатылып алган кездемелерден тигилген көйнөктөрдү майрамдык салтанаттарда, аш-тойлордо кийип жүрүшкөн. 
      Белдемчи  түштүк аймакта кеңири тараган салттуу кийим. Ал жасалуу жагынан эки түргө бөлүнүп, кездемелери жана бычылышы менен айырмаланган да аймактык өзүнчөлүккө ээ болгон.         К.И.Антипинанын белгилөөсү боюнча аялдар биринчи баласы төрөлгөндөн тартып кийе баштаган. Кара  баркыттан үч же төрт бөлүктөн куралып, илме  ыкмасы менен тигилгени  биринчи түрүнө кирип, адигине, мунгуш, моңолдор урууларына мүнөздүү болгон. Экинчи түрдөгү белдемчи  бейкасам кездемесинен жыйырылбаган түрдө баш белдемчиге бекилет. Мындай түрдөгүсү Баткен районундагы нойгут, ичкилик, кыпчак уруусундагылар кийишкен.

       Беренже майрамдык кийим катары үйлөнүү үлпөтүндө  кийилген. Кийимди даярдоодо соодагерден сатып алган кымбат баалуу парча, жибек, ак аркак, бахмал кездемелери керектелген.   Бирдей бычылыштагы чапан  аялдардын кийимин түзгөн. 
        Чапандын бардык түрү бирдей бычмада болгон. Анын курамына желек, келтече, кемзир, кемсел кирет.  Аталган кийимдер бири-биринен этек жеңинин узундуктары менен айырмаланган. Ыштан кийимин  бардык курактагы кыз-келиндер, улгайган байбичелер кийип жүрүшкөн. Аны эки түргө бөлүшүп,  жөнөкөй жасалганын күнүмдүк үй-тиричилигинде,  жакшы кездемеден эки этеги саймаланып кооздолгонун сый кийим катары кийишкен. Ыштан  кыргыздардан сырткары казак, өзбек, тажик элдеринде  кийилген. А.С. Морозованын изилдөөсүндө мындай түрдөгү ыштан кийими түркмөн элинде балак деп аталган.

       XIX кылымдын аягы-XX кылымдын башында түштүк кыргыздары үй чарбасында даярдалган териден ултарылган жана соодагерлерден сатып алган бут кийимдерди кийип жүрүшкөн.  Алар: булгаары өтүк, бөдөнө өтүк, маасы, кепич аталышында түштүк аймакта кеңири тараган. Социалдык абалы жогору турган байлары өзбек, тажиктердин ултарып жасаган өтүктөрүн колдонушкан. Сатылып алынгандары кийип жүрүүгө ыңгайлуу, көрктүү болуп жасалган. Алар социалдык абалына, жаш курагына жараша ылайык даярдалган. Бут кийимдерди даярдоодо малдын териси керектелет.Тери иштетүү көркөм кол өнөрчүлүктүн бир түрү болгон. Иштетилген терилер түктүү жана түксүз деп экиге бөлүнгөндүгү А.С. Акматалиевдин эмгегинде кездешет. Керектелген териге «жыдытуу», «ийлөө», «жибитүү», «түс берүү», «малмага салуу,  ыкмаларын колдонгон. 
         XIX кылымдын аягы-XX кылымдын башында түштүк кыргыздарында  кийилген салттуу аял  кийимдери көп түрдүү болгон. Алардын бардык түрүн кыргыз аялдары өз колдору менен үй чарбасында даярдашкан. Кийимге керектелген сырёлорду алууну мыкты өздөштүрүшкөн. Аялдардын кийимдери эркектердикине караганда кооздолуп жасалат. Себеби кыргыз аялдары табияттагы кооз көрүнүштөрдүн бардыгын өздөрүнө кабыл алышып, кийимдерге түшүрүүнү көздөшкөн. 


II Бап. Түштүк кыргыздардын салттуу эркек кийимдерин изилдөөгө арналды. Биринчи параграф «Баш кийимдерди кийүүдөгү курактык мааниси» деп аталат. Баш кийимдеринин курамына  күлла, аракчын,  калпак, тебетей, телпек, малакай  кирип, кеңири таралган. Күлла, аракчын  жашы өтүп калган эркектерге мүнөздүү болгон. 

         Калпак   кыргыздар кастарлаган салттуу баш кийим катарында байыртадан тартып ушул күнгө чейин сакталып  келет. Эл арасында калпактын жасалышына жараша ар кандай философиялык ойлор айтылган. Калпактын апакай жасалганын акылдуу адамдар кийиши керек деп эсептешкен. Өзгөчө журт ичинде кадырлуу аксакалдар  тазартылган түстөгүсүн кийип жүрүшкөн. Аларды акылман карыя деп аташкан. Баш кийимди кыргыздарга гана таандык деп эсептешип, гениалдуу түзүлүшү чоң касиетке ээ болгондугун белгилешет. Төрт талаага бычылышында  сандык касиет каралган. Анткени төрт деген санды байыртадан көчмөн кыргыздар абдан ыйык тутуп келишкен. Аалам төрт тараптан түндүк, түштүк, батыш, чыгыш; мезгил  төрткө жаз, жай, күз, кыш; төрт түлүк мал төө, жылкы, уй, кой деп бөлүнөт. Мындай сандык касиет калпак баш кийимине атайын жасалган дешет. 
          Калпак баш кийимин илгериде ата-бабалар өтө урматтап, таң атып баштаганда жуунуп тазалангандан кийин кийишкен. Жатаарда колун жууп андан кийин  башынан алып, өйдө жерге койгон. Бул өзүнчө бир ритуал болуп саналган. Кийизден жасалган бул баш кийимди кийип жүргөндө күндүн ультрафиолет нуру адамдын мээсине өтпөйт. Мындай нурдун кескин өтүшү адамдын ден-соолугуна коркунуч алып келет. 
         Кыргыздарда жасалышына жараша «айры калпак», «тилик калпак», «Хан калпак», «Бакай калпак», «киш калпак» деп атап келишкен. Калпак баш кийимин изилдөөдө анын бычылып жасалышы боюнча үч топко бөлдүк: биринчиси, калпактын кийизи кесилбестен уютулуп жасалат. Экинчиси,  эки  тилкеге бөлүнүп бычылат. Үчүнчүсү,   төрт тилкеге бөлүнүп даярдалат. Баш кийимдин эки астыңкы бетиндеги саймасы тотемдик белгилер менен коштолгон. Кадырлуу адамдар үчүн «Умай», «Илбирс», «Бугу» саймаларын түшүрүп башка калпактарга колдонууга тыюу салган. Мындай саймалардын түрү эл оозунда айтылып, ыйык белги катары каралган.   Кыргыздар үч уламышты элдин келип чыгуусу тууралуу дарек катарында кабыл алышат.  Карапайым катмарына  «көөкөр», «мүйүз», «жалбырак», «жүрөкчө» ж.б. түркүн оюмдар түшүрүлгөн. 

       Тебетей баш кийиминин бардык түрү бирдей формадагы бычылышка ээ болгон. Сүлөөсүндөн  жасалганы  төрт тилкеге бөлүнүп бычылат. Сырткы бетине катуу кездеме тандалып, кыры жакшылап чыгып турушуна ылайыкталат. Мындай жасалыштагы баш кийим О.А. Сухарева, В.В. Востровдун эмгегинде коңшу жашаган өзбек, казак элинде кийилгендиги белгиленет.
      Жаш курактагылары кийе турган болсо, сырткы кездемеси күлгүн кызыл, жашыл, көк түстөгү кездемеден капталат. Улгайгандары үчүн кара, күрөң түстөгүлөрү  пайдаланат.       

         Телпек түштүк кыргыздарында кеңири тараган баш кийим. Ал малчылардын күндөлүк кийими болгон. Телпек баш кийими негизинен уяң жүндүү койлордун терисинен тигилет.  Койдун жүнү жумшак болуп, башка жакшы кийилген. 
         Малакай   кээ бир аймакта жасалышы жагынан өзгөчөлөнүп турган. Жалаң териден жасалгандары басымдуулук кылган. Баткенде  жашаган аялдар башка аймактан өзгөчөлөнүп жээгин кездеме менен кыюулашкан. Териси сары түскө боёлуп жасалганын Лейлектеги улгайган карыялар кийип жүрүшкөн. Мындай баш кийимдерди көпчүлүк учурда жылкычы, койчулар кийишкен.
        Экинчи параграф «Майрамдык жана күнүмдүк кийимдер» деп аталат. Эркектердин  салттуу кийимдеринин курамына кенен бычылып тигилген көйнөк, кементай, чепкен, чапан, тон, ыштан кийимдери кирет.  Кийимдерди колго иштетилген ар түрдүү терилерден, жүндөн токулган таардан, кездемелерден бычып тигишкен. Эркектер үчүн кенен бычылып тигилген көйнөк жегде деп аталып, жылдын бардык мезгилинде кийилет. 

       Жегдени негизинен ак түстөгү бөз же чыт кездемесинен тигишкен. Бул  түстөгүсүнөн даярдалган көйнөктөр эркектердин бардыгы кийип жүрүүгө ылайыкталат.  Күнүмдүк үй тиричилигинде дайыма кийилип келген. Бардык көйнөктөрдүн  көкүрөгү ачык  болуп, узатасынан же туурасынан кеткен жака салынат. Мындай тигилиштегисин кыргыздардан сырткары өзбектерде мусулман көйнөк аталышында кийилгендиги Р.Я. Рассудованын эмгегинде белгиленет. 
       Кементай  кийими кыргыздарда өтө белгилүү болгон. Ал түштүк аймагында кеңири тараган. Ош областы,  Каракулжа аймагында жашаган адигине уруусундагылар абдан кадырлап кийишкен. Кийим жылдын суук мезгилине ылайык тигилет. Жасалуу жагынан эки түрдө даярдалып, күнүмдүк жана майрамдык кийим катары пайдаланат. Күнүмдүк үй тиричилигинде кийилгенине күңүрт түстөгү калың кездеме  керектелет. 
       Майрамдык кементайларга ак койдун жүнүнөн басылып даярдалганы кирет. Мындан сырткары  кайырма түрүндө жака жасалып, нооту, баркыт, тукаба кездемелеринен да тигишкен. Ош аймагында жашаган төөлөс, мунгуш, адигине уруулары кементайды ичтелип жасалганын кийишкен. Ичтелгендери  негизинен улгайган карыяларга мүнөздүү болгон. 
       Чепкен  кийими  кеңири тараган салттуу кийим. Жасалуу жагынан төө чепкен, тепме чепкен, таар чепкен деп бөлүнгөн. Кийим жылдын  жаз, күз мезгилине ылайык тигилет. Төөнүн жүнүнөн  жасалганы баркталып, сый кийим катары колдонулган да, төө чепкен деп аталган. Кийим  жүнүнө жараша  саргыч жана күрөң  болуп  эки түскө бөлүнүп турган. Саргыч түстөгүсү  кооз  көрүнгөн.  К.И. Антипинанын эмгегинде табигый сулуулугу, бышыктыгы, жылуулугу менен абдан баркталып кийилгендиги белгиленет. 
     Сырт  кийимдин катарына каптама жана үрүмчө чапан кирет. Бул түрдөгүлөр  жылдын жылуу мезгилине ылайыкталып жасалат. Каптама чапанга окшош тигилгенин  үрүмчө деп, күнүмдүк тиричиликте кеңири кийип жүрүшкөн.  Ага кара түстөгү узатасынан кеткен сызыгы бар кездеме пайдаланат.  Түштүктө сызыктуу чапандар басымдуу түрдө кийилип, аймактык өзгөчөлүктөргө ээ болгон. Түндүктө бир түстөгүлөрү кеңири кийилген. 
          Кымкап чапан аталышындагы кийим өтө жогору бааланып, статусу жогору турган датка, бек, бий, болуш, колунда бар байлар кийишкен. Майрамдык кийим катары кийилип, ага сайма коздуктары түшүрүлбөй даярдалат. Алтынга бууланган саргыч, кызгылт жиптери кездеменин бетине гүл, жалбырак, мөмө  түзүлүшүндө басылат.            
       Тон түштүк кыргыздарында кыш мезгилинде кийилген. Ак түстө жасалганын өзгөчөлөнүп, Баткен аймагында жашаган кыпчак, адигине, мунгуш уруулары  кийишкен. Ал эми авагат уруусундагылар сары түстөгүсүн жогору баалашкан. Боёлгон тондорду майрамдык салтанаттарда кийишип, жөнөкөй жасалганын күнүмдүк тиричиликте пайдаланышкан. 
       Ыштандар  жасалышына жараша кебез шым, тери шым, теке шым, пийазы шым, таар шым, деп аталган. Теке шым жакшылап ийленген териден тигилип, сары түскө боёлот. Мындай жасалышы жумшак келип, жогору бааланат. Ал майрамдык кийим катары кызмат кылган.  Шымдын этек бөлүгүндөгү  капталына жырмач салынып жасалат. Салынган жырмачтын бети түстүү жиптеринен сайма көчөттөрү түшүрүлүп кооздолот. Бел бөлүгүнө салынган ычкыры түстүү жиптеринен өрүлөт.  Эки учуна кооздолуп жасалган папик кармалат. Түштүк кыргыздарынын салттуу коомунда мындай шымдар үйлөнүү үлпөтүндө, көк бөрү тартышында, аңчылыкта кийилип келген.
Үчүнчү параграф « кесиптик жана күнүмдүк бут кийимдер» деп аталат. XIX кылымдын аягы –XX кылымдын башында түштүк кыргыздарында кийилген бут кийимдер чарык, пайчеки, булгаары өтүк, кавыш аталышында кийилген.  Кыргыздардын ичинде өтүк ултаргандар аз кездешип, мыкты өтүктөрдү коңшу элдердин базарларынан,  соодагерлерден сатып алышкан. Социалдык абалы жогору тургандары жана колунда бар байлары сатыктагысын кийишкен. 

         Е.И.Махованын, К.И.Антипинанын эмгектеринде бут кийимдердин тигилишинде ортоазиялык окшоштуктар бар экендигин белгиленет  Аларды даярдоодо карамалдын терилери керектелет. Күнүмдүк тиричиликте кийилгени негизинен уйдукунан  даярдалат. Чарык, пайчекини койчу, уйчу, жылкычылар кийип жүрүшкөн. Булгаары өтүгүн кооздоп жасатып колунда барлары кийишкен. 
      Кавыш негизинен жыгачтан жонулуп жасалат. Мындай бут кийим тууралуу Capus Guillaume өз эмгегинде мындайча белгилейт: «Кавышты булгаары өтүктүн сыртынан кийишип, мечитке барганда кире беришине чечип койушкан ». Ошол мезгилде динге берилгендери гана кийишип, кеңири таралып кийилген эмес. 
      Тай туяк  тоого чыгып кийик уулагандары үчүн колдонулган. Бут кийимдин таманына атайын одуракай жасалган жалпак темирди  кактыртышкан.  Аска  таштарга  чыгууда бут тайгаланып кетүүсүнөн сактап турган. Мергенчилер мындай жасалганын аңчылыкка чыкканда жанына алып жүргөн. Зарыл болгон маалда  пайдаланылып, кесиптик кийим катарында гана кийилген. 
     Темир туяк бут кийими темир иштеткендин колунан даярдалат.  Аны жасоодо таманына керектелгенин отко кызытып,  жалпактата чапкылайт. Жеңил болушу үчүн ичкертилгени керектелет. Эки таманынын астыңкы жана арткы бөлүгү учталып ылдый көздөй кайрылат. Учталып жасалганы неизинен көк муздун үстүнөн басып өтүүгө ыңгайлуу болгон. 
      Жапкак кыргыздар жашаган бардык аймактарда колдонулган. Кесиптик кийимди кар калың түшкөн мезгилде талаа түзгө кийүү үчүн ылайык жасашат. Аны негизинен ак чардак, табылгы, кайың талдын ичке бутактарынан даярдашат.  Бутакты кесип алгандан кийин сууга салып кармашат. Андан кийин  тегерек формасына келтирип ийишкен. Жапкак күрткү жаткан жерлерден карга кирип кетпей өтүүсүнө ыңгайлуу болгон.

      Түштүк кыргыздардын салттуу кийимдерин изилдөөдө азыркы күндө кээ бир түрлөрүнүн мурас катары муундан-муунга сакталып келиши өзгөчө көңүл бурууну талап кылат. Алардын негизинде кыргыздарга мүнөздүү болгон кийим-кечелерди аныктоого болот. Ошондуктан аларды баалап, изилдөө иштерин жүргүзүү зарыл.
     Корутундуда диссертациялык иштин негизги жыйынтыктары төмөндөгүдөй чыгарылган:

•  Салттуу кийимдер кыргыз элинин материалдык жана руханий маданиятында  негизги орунду ээлеп, көптөгөн мезгилдер бою өнүгүп калыптанган. Кыргыздын аялдары  башка элдерден бир кыйла айырмаланган, кайталангыс түрдөгү кийимдерди жараткан. 
•      Кийим-кечелер  кыргыз эли кол өнөрчүлүктү мыкты  өздөштүргөндүгүн далилдеген көрсөткүчтөрдүн бири болгон.  Кийимдерге коңшу  элдердин кооздук үлгүлөрү пайдаланылып, бирок кыргыздарга таандык  өзөгүн жоготкон эмес. Кийимдердин түрлөрүнө алардын жашоо тиричилигинин, климаттык шарттарынын, чарбачылыгынын  өзгөчөлүгү тикелей таасир тийгизген. 

 •     Кийим адамдын денесин коргоочу кызматын аткарып, социалдык абалын ажыратып турган. Эзелтеден элибиз кандай кийимдер ден-соолукка пайдалуу экендигин жана жылдын мезгилдерине жараша  кийилишине тура мамиле кылган. Турмуштан көзү өтүп кеткенде ата-энесинен калган кийимдерди балдары, бир туугандары таберик кылып сактап келишкен. Алардын сакталышы, муундан-муунга берилиши ата-бабалардын арбагына сыйынуу салты катарында кабыл алынган. 

•    Куда-сөөк күткөндө да   кийимдер чоң мааниге ээ болгон.  Кыргыздарда  кийит кийгизүү сый көрсөтүүнүн бир түрү катары каралган. Куда сөөктөрдүн социалдык абалы кийиттин ар түрдүүлүгүнө, баалуулугуна таасир берген Аларды кийгизүүдө кымбат баалуу кездемелерден тигилгендери  колдонулган. 
•    Кийимдерди изилдөөдө ошол мезгилдеги чарбачылыктын негизинде келип чыккан  түрлөрү, аталыштары, таралышы, аймактык айырмачылыктары, жаратылыштык, геометриялык, айбанаттык түзүлүштөгү сайма  кооздуктарынын берилишине мүнөздөмө берилди.  Жыйынтыгында кыргыздарда кийимдердин кээ бир түрлөрү бирдей таралышка ээ болгон эмес. 

 •      Кийимдердин ичинен баш кийимдер маанилүү орунду ээлеген. Түштүк кыргыздарда да баш кийимдерге өзгөчө маани берип кастарлап кийип келишкен. Анын  кайсыл түрү болбосун жогору  жерден орун алып, ала бакан же жүктүн үстүнө коюлат. Жасалуу жагынан  негизинен конус жана туулга формасында  болот. Алар күнүмдүк тиричиликте жана майрамдык салтанаттарга арналып даярдалат. 
•      Салттуу кийимдердин ичинде өмүрүндө бир жолу кийилип, муундан-муунга өткөрүлүп берилген түрлөрү кезиккен. Жасалыштары, түрлөрү, кийилиши жаш курагына  карата ылайыкталат. Кыргыз эли баш кийимди кордосоң башың кордолот же башың талаада калат деген кепти  жаштардын  кулагына куюп келгендиктен  аларга болгон ызаттоо салты күчтүү болгон.  
•  Ош, Жалал-Абат, Баткен областарында сырт кийимдер аймактык өзгөчөлүктөргө ээ болуп, жасалуу жагынан айырмаланып турган. Кийимдерди даярдоодо малдын терисин, жүнүн туура тандап алуу кийимдин сапатын жогорулаткан. Кыргыз аялдары  жүндү түскө салууда, кооздоодо көптөгөн ыкмаларды пайдаланышып, өз кезегинде кыздарына, шакирттерине өткөрүп турушкан. Улам өнүгүүнүн негизинде салттуу кийимдердин сапаты, баалуулугу жогорку дээңгелге көтөрүлгөн. 
•     Түштүк кыргыздарында  кеңири тараган айрым кийимдердин түрлөрү  түндүк кыргыздарына белгилүү болгон эмес.   XIX кылымдын аягы- XX кылымдын башында түштүк кыргыздарында кийилген салттуу кийимдеринин жасалыштары, кооздолушу, аталышы жагынан башка элдерден айырмаланып, кол өнөрчүлүктүн жогорку деңгээлде өнүккөндүгүн  көрсөтүп, материалдык жана руханий маданиятында  негизги орунду ээлеп келген.

       Жогорудагы тыянактарга таянуу менен төмөнкү иш-чараларды сунуштаса болот:
•   Колдо сакталып келе жаткан салттуу кийимдерди Мамлекеттик тарых   музейлерине элдик мурас катары сактап калуу зарыл;
•  Мурда ата-бабаларыбыз кийген салттуу кийимдерди элге жайылтуу максатында үзгүлтүксүз басылмаларга жарыялап туруу керек;
•    Кыргыз элинин кийимдерин толугу менен чагылдырылган атайын илимий жыйнак чыгаруу учурдун талабы болуп эсептелет.

 Диссертационная работа является одной из первых попыток исследования традиционной одежды южных кыргызов, технологии их изготовления, правил ношения  и их региональных особенностей.


Во введении определена актуальность темы, поставлены цели и задачи, уточнены  хронологические рамки и отражена методология исследования.

         В работе, на основе обширного материала, традиционная одежда классифицирована по признакам. Проведен анализ этнокультурных, торговых взаимосвязей с соседним узбекским, таджикским народами.            Рассматривается порядок ношения, региональные особенности, обряды, религиозные верования.

  Исследуемая на основе историко-сравнительного, типологического анализа традиционная одежда показана на основе конкретного этнографического материала.
         В научный оборот введены новые полевые материалы, архивные данные и документальные сведения. Содержащиеся в работе выводы, предложения и рекомендации могут быть полезными для дальнейших научных разработок в области этнографии кыргызского народа, сохранения традиционности в материальной культуре, улучшения работы составлении  музейной коллекцией, в написании учебников и учебных пособий, распространении национальной одежды. 

          Диссертация состоит из введения, двух глав, шести параграфов, заключения, списка сокращенных слов, использованной литературы и приложений.

